
ХИМИЯ САБАҚТАРЫНДА ПӘНАРАЛЫҚ БАЙЛАНЫСТЫ
ПАЙДАЛАНУ

Исина С.Т.

Мектепте химиядан терең білім беруде маңызды орын алатын
мәселелердің бірі: басқа пәндермен тығыз байланыстыра жан жақты
мәліметтер жинау, оқушыларға дамыту бағытында әсер ету. Ғылым мен
техниканың дамыған кезінде, жан-жақты дайындығы бар мамандарға деген
сұраныстың көптігі белгілі. Сондықтан оқушы химиядан алған білімін
күнделікті өмірде кездесетін түрлі жағдайларда пайдалана алатынына көзін
жеткізу үшін, сабақ кезінде өздері жауап іздеуге тырысатын сұрақтар қоюға
болады. Химияның басқа пәндермен байланысын мазмұны жағынан: тарихи,
экологиялық, валеологиялық, табиғатты қорғау жеке бас үшін маңызды,
біріккен болып бөлінеді.

9 сыныпта «Темірдің қосылыстары» тақырыбын өткен кезде мынадай
хабарлама айтылады: «XIX ғасырда француз ғалымы Мери қандағы
гемоглобиннің құрамында темірдің бар екенін ашуы үлкен жаңалық болды».
Адамдар арасында үлкен қызығушылық пайда болып, оның соңы қайғылы
жағдайға әкеліп соққан. Медицина траихында мынадай оқиға болған:

«Бір жігіт жақсы көрген қызына өзінің қанынан сақина сыйламақшы
болған. Сөйтіп аз аздан қанның құрамынан химиялық жолмен темір алып,
жинай бастаған. Бірақ қажетті мөлшердегі темірді жинай алмай, жігіт қаза
болған».

Осы оқиғаны айтып болып, оқушыларға мынадай сұрақ қойылады:
«Жігіттің қазасына не себеп болды және қажетті мөлшерде темірді неге

жинай алмады?» Осы сұраққа жауап іздеу кезінде оқушылар денсаулық
сақтау мәселесіне көңіл аударады, қандағы темірдің мөлшерінің азаюы неге
әкеліп соғатынын, оның орнын толтыру үшін, кенеулі заттармен тамақтану
керек екенін ескереді. Сабақ барысында ғылыми, тарихи, валеологиялық
және жеке бастың саулығына көңіл бөлінеді, ғылымның әр түрлі
салаларымен байланыс пайда болады. Пән аралық байланыс арқылы
оқушылардың пәнге деген қызығушылығын оятып, өз беттерінше
қорытынды жасауға үйретуге болады.


